Avgerð frá Skatta- og avgjaldskærunevndini

Avgerð tikin: 23.02.2005

Mál nr.: 04-03-31-24 

Lóg: Kng.um lutfalsligan frádráttarrætt fyri mvg § 11

Meirvirðisgjaldslógin § 16, § 3

Landbúnaður ikki vinnuligt virksemi

Samandráttur:

Seyðahald hjá bónda varð ikki mett sum vinnuligt virksemi, og avgerðin hjá Toll- og Skattstovu Føroya at strika virksemið úr mvg-skránni frá 1. januar 2004 varð tí staðfest. Toll- og Skattstova Føroya hevði eisini tikið avgerð um at javna fyri íløgu-mvg. Henda avgerð varð broytt av Skatta- og avgjaldskæru​nevndini.

Avgerð

Málslýsing.

Kærarin er kongsbóndi við 4 merkum og 8 gyllin í jørð og einum áseyðatali á 100.

Toll- og Skattstova Føroya hevur við avgerð frá 29. juni 2004 strikað kæraran úr mvg-skránni við teirri grundgeving, at talan er ikki um vinnuligt virksemi.

Somuleiðis hevur Toll- og Skattstova Føroya tann 23. september 2004 tikið avgerð um at seta krav fram um javning av íløgum tíðarskeiðið 4. ársfjórðing 2001 og 4. ársfjórðing 2003.

Kærarin skuldi rinda kr. 10.636.

Toll- og Skattstova Føroya tók samstundis avgerð um, at virksemið ikki varð mett sum vinnuligt í skatt​ligum høpi. Sambært upplýsingum frá Toll- og Skattstovu Føroya er henda avgerð ikki kærd.

Kærarin:

Kærarin greiðir frá, at hann situr við kongsfesti sambært festibrævi frá Føroya Jarðarráð.

Hann vísir á, at grundgevingin fyri avgerðini hjá Toll- og Skattstovu Føroya at strika hann sum mvg-skrásettan er, at roknskapirnir hvørt ár hava givið hall. Kærarin ásannar, at Toll- og Skattstova Føroya við hesi áskoðan ikki hevur nærlisið roknskapirnar, men bert hugt at rakstrarroknskapunum. Veruleikin er, at hann hvørt ár hevur verið noyddur til at inngoldið tíggjutals krónur privat til tess at fáa javnvág í roknskapin. Hetta sæst við at lesa uppgerðina av eginognini í status. T.v.s. netto úrslitini øll árini hava reelt ligið um nullpunktið. At tað ikki er rentabilitetur í at hava eitt festi bert við seyðahaldi, skal hetta verða røkt til fulnar, er ein sannroynd, sum ein verður noyddur at fyrihalda sær til við verandi virkis​møguleikum.

Kærarin góðtekur ikki avgerðina hjá Toll- og Skattstovu Føroya, at nevndu rakstrargøgn, sum javningar mvg verður uppkravt fyri, verða brúkt privat. Talan er um eina sláimaskinu og ein ballupressara. Hann vísir á, at nevndu rakstrargøgn verða framvegis einans brúkt í samband við arbeiði á garðinum, sum er kongsfesti og ikki privat, og einki annað. Tann dag, hann avhendir festið, fyriliggur ein nýggj støða, sum eftir hansara meting er betri í tráð við støðuna hjá Toll- og Skattstovu Føroya. Hann góðtekur tí ikki at skula gjalda kr. 10.636.

Toll- og Skattstova Føroya:

Toll- og Skattstova Føroya hevur gjøgnumgingið roknskapir kærarans fyri árini 1997 til 2002 og er komin til ta niðurstøðu, at virksemið við virknað frá 31. desember 2003 ikki er at meta sum vinnuligt virk​semi. Somuleiðis skulu íløgurnar, sum eru gjørdar í ár 2001 og 2003, javnast.

Avgerðin verður grundað á, at festið hevur ikki givið nóg góð úrslit tey seinastu árini soleiðis at skilja, at til ber at renta tær íløgur, ið gjørdar eru í festið. Ei heldur er gjørligt at nýta teir skattligu avskriv​ing​ar​møguleikarnar vegna út av lagi vánalig fíggjarviðurskifti.

Samanumtikið eru fíggjarviðurskiftini út av lagi vánalig, tí hædd skal eisini takast fyri, at beinleiðis stuðul til festið er umleið ¼ av samlaðu søluni hjá festinum. Talan er um studning til seyðahald, ið festið ikki framleiðir í virði, men fær frá stuðulsveitara. Harumframt eru lánimøguleikarnir serstakir, tí rentan er nógv lægri til festibøndur enn á vanliga kapitalmarknaðinum. Hetta ávirkar eisini fíggjarliga grundarlagið positivt. Umvent hevði fíggjarliga støðan verið nógv verri, um vanlig fíggjarkor vóru galdandi fyri bóndan. Toll- og Skattstova Føroya hevur á haldgóðum grundarlagi mett, at kærarin ikki kann reka landbúna, uttan at fígging verður veitt frá aðrari inntøku. Niðanfyri er yvirlit yvir sølu, úrslit áðrenn rentur og avskrivingar og skattligt úrslit fyri 1997-2002.


1997 
1998 
1999 
2000 
2001 
2002

Søla 
28.400 
40.730 
70.692 
40.507 
68.521 
72.266

Úrslit áðrenn rentur og avskr 
-4.528
-6.033 
17.781 
-20.732 
11.214 
-2.515

Skattligt úrslit 
-5.907 
-12.101 
-3.185 
-26.201 
-21.908 
-30.282

Víst verður eisini til roknskapirnar fyri nevndu ár og yvirlit yvir allar inntøkur og útreiðslur fyri árini 1997-2002. Staðfestu tølini styðja grundgevingina hjá Toll- og Skattstovu Føroya um, at grundarlagið fyri hesum virksemi ikki tekur støði í vinnuvirksemi.

Sambært § 1 í meirvirðisgjaldslógini skal avgjald rindast til landskassan av vinnuligari sølu.

Sambært § 16, stk. 1 í meirvirðisgjaldslógini skal við í inngangandi avgjaldið bert verða roknað avgjald av innkeypi v.m., ið burturav viðvíkur sølu av vørum og avgjaldsskyldugum tænastum. Tað vil siga, at tað eru vinnuvirkir, sum skulu vera MVG-skrásett.

Tað er einki fast mark millum vinnu og ítriv, og tað er tí neyðugt at viðgera tílík mál í hvørjum ein​støk​um føri. Nøkur eyðkenni kunnu nevnast, t.d. um høvuðsendamálið er at fáa peningaligan vinning, hvat slag av virksemi talan er um, og eitt nú sjónarmiðið um rentabilitet kann geva góða ábending, um talan er um vinnuligt virksemi.

Í førum, tá meirvirðisgjald á íløgum verður útgoldið úr landskassanum, hvílir ein áhaldandi skylda á virk​seminum til áhaldandi at tryggja, at virksemið í eitt ávíst áramál verður vinnuliga rikið sambært ásetingunum í lógini um meirvirðisgjald.

Toll- og Skattstova Føroya hevur staðfest, at talan ikki er um vinnuligt virksemi, og at tað heldur ikki eru útlit fyri, at verandi ella framtíðar grundarlag fyri fíggjarligu úrtøkuni broytist til tað betra. Inntøkumøguleikar eru avmarkaðir til at vera frá uml. 40.000 kr. til 70.000 kr. brutto pr. ár íroknað studning, og við verandi sølu av seyðakjøti er ikki møguligt at víðka um hesar møguleikar.

Avgerandi fyri, at virksemið er vinnuligt ella ikki, er ikki, um virksemið gevur ella ikki gevur hall í skatt​ligum høpi. Ístaðin er hetta at meta sum tilfallandi vinna (ítriv). Hetta sæst í staðfestum úrsliti higartil, sum landbúnaðurin hevur og hartil í tí arbeiðsinntøku, kærarin hevur av øðrum arbeiði.

Staðfest er, at kærarin er í løntum starvi og sostatt ikki rekur landbúnaðarvirksemi burturav.

Niðanfyri framgongur lønarinntøkan hjá honum:

A-inntøkan árini 1999 til 2003:

Ár: 
2003 
2002 
2001 
2000 
1999

Inntøka: 
270.779 
258.550 
244.194 
228.271 
200.796

Er talan ikki um vinnuligt virksemi men um hjávinnu (ítriv), kann eitt møguligt hall ikki skattliga dragast frá í aðrari inntøku. Toll- og Skattstova Føroya staðfestir, at framleiðslan, ið er á garðinum, ikki á nakran hátt ger garðin vinnuliga riknan, bæði tá um ræður skattlig viðurskifti eins væl og meirvirðisgjald. Harafturímóti staðfestir hetta, at inntøkumøguleikarnir hjá garðinum eru avmarkaðir, tá um sølu av seyði ræður. Við einum umsetningi upp á uml. 40.000 kr. til 70.000 kr. árliga -íroknað stuðul og eginnýtslu- ber ikki til at forrenta gjørdar íløgur í garðin og enn minni at fáa yvirskot til at liva av.

Sambært grein 16, stk. 2 í Løgtingslóg nr. 136 frá 8. september 1992 við seinni broytingum og kunn​gerð nr. 35 frá 20. mars 2000 um lutfalsligan frádráttarrætt fyri meirvirðisgjald og um javnan av inn​gang​andi avgjaldi av íløgugøgnum § 11, hevur virkið skyldu til at javna fyri íløgugøgn, tá ein broyting hendir í frádráttarrættinum hjá virkinum, t.d. um íløgugøgnini verða yvirtikin til privata nýtslu. Toll- og Skattstova Føroya staðfestir, at ein broyting er farin fram í frádráttarrættinum hjá festinum, tá ið festið er strikað sum mvg-skrásett vegna tað, at virksemið á haldgóðum grundarlag ikki kann metast at vera vinnuliga rikið sambært lógini um meirvirðisgjald.

Av innlatnum roknskapum framgongur, at virkið hevur avroknað mvg av íløgum:

Íløga 4. ársfjórðing 2001: kr. 43.968, harav mvg kr. 10.992

At javna 2/5 x 10.992 = kr. 4.396,80

Íløga 4. ársfjórðing 2003: kr. 31.196, harav mvg kr. 7.799

At javna 4/5 x 7.799 = kr. 6.239,20

At inngjalda tilsamans kr. 10.636,00

Toll- og Skattstova Føroya strikar virksemið hjá kæraranum sum meirvirðisgjaldsskyldugt frá 31. desember 2003 at rokna og staðfestir hervið broytingina í frádráttarrættinum, og tí verður íløgan javnað frá hesum degi.

Fundur í Skatta- og avgjaldskærunevndini:

Á fundi í Skatta- og avgjaldskærunevndini møtti kærarin saman við einum umboðsmanni.

Teir greiddu m.a. frá, at kæraranum dámdi væl at fáast við seyð og arbeiddi nærum alla frítíðina við hesum. Hann hevði roynt at fingið sum mest burturúr, men tað var ómøguligt at fáa rentabilitet í virksemið. Hann hevði gjørt íløgur, hevði roynt at effektivisera vinnutólini. Um hann varð strikaður frá mvg, bar ikki til at fáast við seyð. 

Umboð fyri Toll- og Skattstovu Føroya vóru eisini tilstaðar á fundinum.

Avgerð hjá Skatta- og avgjaldskærunevndini:

Kærufreist:

Fyrst av øllum skal viðmerkjast, at avgerðin um at strika virkið úr mvg-skránni er tikin 29. juni 2004, og avgerðin um at krevja aftur íløgu-mvg er tikin 23. september 2004. Kæran er dagfest 20. oktober 2004 og er Føroya Kærustovni í hendi 25. oktober 2004. Kæran viðvíkjandi javnan av íløgu-mvgnum er sostatt rættstundis, meðan kæran um strikingina úr mvg-skránni er ov seint innlatin.

Útgangsstøðið er tí, at parturin av kæruni, sum snýr seg um skrásetingina í mvg-skránni, verður av​vístur, um kærarin ikki kann vísa á serligar orsøkir til, at kæran er so seint innkomin.

Men tá grundgevingin hjá Toll- og Skattstovu Føroya fyri at fremja javning er, at rakstrargøgnini eru farin frá vinnuligari til privata nýtslu, við tað at virksemið ikki er mett at vera vinnuligt, ber illa til at viðgera rættleikan í avgerðini um javning uttan at taka støðu til rættleikan í avgerðini um at strika virksemið úr mvg-skránni.

Vísandi til, at nevndin sambært § 25, stk. 4 í lóg um Toll- og Skattafyrisiting hevur heimild til at taka alla avgerðina til viðgerðar, sama hvat kæruevnið er, avgjørdi hon eisini at kanna rættleikan í avgerðini hjá Toll- og Skattstovu Føroya um mvg-skrásetingina.

Vinnuligt virksemi:

Sambært § 3, stk. 1, litra a í meirvirðisgjaldslógini skal avgjald rindast av tí, sum rekur sjálvstøðugt vinnu​virki við sølu av vørum og avgjaldsskyldugum tænastum. Tað er bert vinnulig søla, sum skal verða skrásett til meirvirðisgjald, samanber eisini § 1 í meirvirðisgjaldslógini.

Henda orðing av mvg-lógini hevur við sær, at metingin av avgjaldsskylduni svarar til ta meting, sum verður gjørd, tá avgerast skal, um eitt virki er vinnuligt í skattligum høpi. Staðfestast kann, at Toll- og Skattaráð Føroya hevur sett úr gildi rundskriv nr. 16 frá 8. apríl 1989, sum hevði ásetingar um serligar linar reglur fyri meting av seyðahaldi sum vinnuligt virksemi. Eftir hesum reglum var talan um vinnuligt virksemi, um søla fór fram av 17 seyðum ella meira. Avgjørt varð, at ístaðin fyri skuldi ein ítøkilig meting gerast í hvørjum einstøkum føri, og tey atlit, sum skulu takast, tá metingin verður gjørd, eru tey, sum rættarpraksis hevur fyrisett, og sum fyri ein part eru endurgivin í Vegleiðingarskrivinum frá 1996 s. 120.

Eftir hetta skal metingin av, um seyðahald í skattligum høpi kann metast sum vinnuligt virksemi, gerast á sama hátt sum fyri aðrar vinnur. Sum nevnt omanfyri er henda meting eisini avgerandi fyri avgjaldsskylduna hjá landbúnaðarvirkseminum.

Avgerðin er ítøkilig og inniber eina samlaða meting av virkseminum hjá kæraranum, har ein avgerandi fyritreyt er, at virksemið er rikið við fíggjarligum vinningi fyri eyga.

Kærarin rekur ein garð, sum er 4 merkur og 8 gyllin, og áseyðatalið er 100. Hann hevur í miðal selt 50 seyðir um árið, og hevur í árunum frá 1997 til 2002 havt eina sølu, sum hevur ligið millum kr. 28.400 (1997) og 72.266 (2002). Hesi somu ár hevur hann hvørt ár havt hall av virkseminum. Hallið hevur ligið millum kr. -3.185 (1999) og kr. -30.282 (2002).

Úrslitið áðrenn rentur og avskrivingar hevur ligið millum kr. -20.732 og kr. 17.781. Bara í 1999 og í 2001 var úrslitið áðrenn rentur og avskrivingar positivt. Kærarin hevur onki avskrivað árini 1997, 1998 og 2000. Árini 1999, 2001 og 2002 hevur kærarin avskrivað ávikavist kr. 15.500, kr. 28.000 og kr. 24.000.

Samanumtikið hevur aktiviteturin verið javnur men ikki serliga høgur. Inntøkurnar hava verið ójavnar, og virksemið hevur givið hall ár eftir ár. Raksturin hevur givið rúmd fyri nakað av avskrivingum, men útlit sýnast ikki at vera fyri, at virksemið fer at geva avlop.

Skatta- og avgjaldskærunevndin avgjørdi tí at staðfesta avgerðina hjá Toll- og Skattstovu Før​oya, at virksemið er ikki at meta sum vinnuligt.

Javning:

Sambært § 16, stk. 2 í mvg-lógini kann landsstýrið áseta reglur um regulering av frádrátti fyri inn​gangandi avgjald, tá íløgugøgn, eisini føst ogn, gerast nýtsla, sum ber í sær eina broyting í frádráttar​rættinum. Kunngerð nr. 35 frá 20. mars 2000 frá Fíggjarmálastýrinum um lutfalsligan frádráttarrætt fyri meirvirðisgjald og um javnan av inngangandi avgjaldi av íløgugøgnum ásetir reglur hesum viðvíkjandi.

Sambært § 11 í kunngerðini skal javning fara fram, tá ein broyting hendir í frádráttarrættinum hjá ein​um skrásettum virki. Sambært stk. 3 skal javning fara fram, tá íløgugøgn, sum virkið hevði fullan ella lutfalsligan frádráttarrætt fyri, fara til aðra nýtslu, sum virkið ikki hevur frádráttarrætt fyri.

Í hesum føri ber ikki til at siga, at broyting er farin fram í nýtsluni av íløgugøgnunum hjá kærar​a​num. Virksemi kærarans er tað sama sum áður. Tað, sum er broytt, er metingin hjá Toll- og Skattstovu Føroya av virksemi hansara. Orsøkin til, at virksemið nú ikki verður mett vinnuligt, er ein beinleiðis avleiðing av, at rundskriv nr. 16 frá 8. apríl 1989 varð sett úr gildi. Orsøkin er sostatt ein praksisbroyting hjá Toll- og Skattstovu Føroya, og hevur onki við nýtsluna hjá kæraranum at gera.

Skatta- og avgjaldskærunevndin metti sostatt, at treytirnar fyri at javna fyri íløgu-mvg vóru ikki loknar og avgjørdi at broyta avgerðina hjá Toll- og Skattstovu Føroya.

